
Espainiako Gorteetarako hauteskundeak D

hauteskundeetan, ezker abertza-
leak parte hartzerik izan ez zue-
nez, erreferentzia maiatzeko
hauteskundeetan bila daiteke.
Kasu honetan, Amaiur koalizioa
osatzen duten Bildu eta Arala-
rrek 13.543 bozka jaso zituzten. 

Eskualdeetako bozkak gehitu-
ta, bigarren indarra EAJ-PNV
izan da 5.649rekin. Aurreko hau-
teskundeetan 5.483 lortu zituen. 

Hirugarren indarra, 2.685 boz-
karekin, PSE-EE/PSN izan da.
2008ko hauteskundeetan 4.566
bozka lortu zituen. PP/UPN izan
da laugarrena, 1.924rekin,
2008koan baino 92 bozka gehiago
lortuz.

Indar politikoen erreakzioak
Ezker abertzaleko kidea den An-
tton Izagirreren esanetan, udal
hauteskundeetan emandako
emaitzak konfirmatu ziren igan-
dean, eta balantze «oso positiboa»
egiten du: «Mahai gainean jarri
dugun proiektua erakargarria
dela erakusten du; alderdi aber-
tzaleak elkarrekin lanean ikuste-
ko gogoa zegoen, eta hori saritu
du jendeak. Elkarlan horretara
batu nahi izan ez duen EAJ be-
rriz, zigortu egin dute. Aurreran-
tzean elkarlanerako bide horiek
topatu egin beharko dira». 

Elkarlan hori bultzatuz, Izagi-
rrek bi erronka nagusi dituztela
aipatu du: «Gatazkaren konpon-

bidea eta Euskal Herriak hitza eta
erabakia izatea».

Udal hauteskundeetako errefe-
rentzia aipatzean, Izagirrek argi
du Espainiako Gorteetakoak ez
direla berdinak: «Maiatzean ger-
tuko jendea gertuko arazoez ari
zen, eta hauteskunde hauek
agian oso urrutikoak ikusten
dira; beti egoten da hoztasun bat.
Hala eta guztiz ere, beste alderdie-
kin alderatuz, Amaiurrek jende
gehiago mugiaraztea lortu du». 

EAJ alderdiko Luke Uribe-
Etxeberriak aurkako irakurketa
egin du. Asteasuarraren ustez,
EAJk emaitza «bikainak» lortu
ditu: «Ezker abertzalea kontsoli-
datu egin da, eta guk gora egin
dugu. Nire ustez, alderaketa ego-
kiena 2008ko hauteskundeekin
egin beharko litzateke, baina ez-
ker abertzalearen kasuan hori
ezinezkoa da, ez baitzioten parte
hartzen utzi. Hala eta guztiz ere,
Bildu eta Aralarren emaitzak ez

ditu errepikatu Amaiurrek.
Agian desgaste bat egon da hor,
ezker abertzalea aspaldi ez bai-
tzen boterean egon». 

Uribe-Etxeberriaren ustez
PSE-EE «hondatu» egin da, eta
«PPk ez du Raxoiren olatu hori
aprobetxatu». 

Legebiltzarkidearen eta Astea-
suko zinegotziaren esanetan,
EAJ bi helbururekin aurkeztu
zen hauteskunde hauetara: «Gor-
teetako taldea mantentzea eta

bozketan alderdi nagusiena iza-
tea. Geroa Bai koalizioan egin du-
gun ekarpena kontuan hartzen
badugu, bi helburuak bete ditu-
gula esan daiteke». 

Tolosako PSE-EEko kidea den
Oscar Renedo, bere alderdiaren
emaitzei alde ona aurkitzen saia-
tu da: «2008ko emaitzak ikusiz
gero, jaitsi egin gara. Maiatzeko-
ak ikusiz gero, 700 bozka berres-
kuratu ditugu adibidez Tolosan.
Gure oinarria berreskuratu dugu
eta lanean jarraitzea besterik ez
zaigu gelditzen. Gipuzkoa mailan
egia da emaitzak ez direla onak
izan: krisiaren eragina izan da.
Une honetan, agintean zeuden al-
derdiei hori tokatu zaie, eta ez he-
men bakarrik, Europa osoan
ikusten da hori». 

Amaiurren inguruan, «olatua-
ren gainean» aurkitzen dela onar-
tu du Renedok, hala eta guztiz
ere, efektu horren inguruan hiru
edo lau urte barru hitz egin behar-
ko dela uste du PSE-EEko kideak,
«gobernuan dagoen edozein al-
derdik jasaten duen desgastearen
ondoren».

PP/UPNren inguruan, Jose Mi-
gel Goikoetxea Leitzako zinego-
tziak hitz egin du. Bere ustez, «es-
kualdean ez da ezer aldatu; de-
nak berdin segitzen du». Estatu
mailan emaitza ikusgarriak izan
dituztela dio, eta orain arte beza-
la, lanean jarraituko omen dute.

Amezketan herritar bat bere bozka ematen. AMETS ZABALA

A. Imaz Anoeta

Sepia koloreko bozketan gehie-
nez hiru X markatu behar ziren.
Espainiako Senaturako hautes-
kundeetan, hautagaiak bozka-
tzen ziren, alderdien gainetik.
Amalur Mendizabal Amaiur koa-
lizioarekin aurkeztu zen, eta
inork baino bozka gehiago lortu
zituen herenegun: 126.332. Herri-
tarrek aukeratu zuten anoetarra,
eta kasu askotan espresuki. On-
dorioz, Madrilera joateko eskubi-
dea irabazi du.

Bigarren postuan, bere koali-
zioko Alberto Unamunzaga geldi-
tu zen, 122.653 bozkekin. 

Anoetarra gustura zegoen lor-
tutako emaitzarekin, eta esker hi-
tzak adierazi ditu: «Lanean ibili
diren guztiei eskerrak eman nahi
dizkiet. Duela hilabete batzuk,

udal hauteskundeetarako jendea
elkartu egin zen, eta dinamika
horrek aurrera jarraitu du. Niri
izugarrizko poza ematen dit al-

derdi desberdinetako jendea elka-
rren ondoan lanean ikusteak, eta
esperientzi polit bat izan da hau
guztia».

Amalur Mendizabalek
senatari postua irabazi du
Gipuzkoako hautagai
bozkatuena izan da
anoetarra 126.332
bozkekin, bigarrenari ia
4.000ko aldea atereaz

